
Shri Gananatha Stuti Brahmadyakrita

బ్రహ్మాద్యాకృతా  శ్రీగణనాథస్తుతిః

॥ శ్రీగణేశాయ  నమః ॥
బ్రహ్మాద్యా  ఊచుః ।
అనాదిరూపం మయూరోపరిస్థం  నిజస్య నాథం సకలావభాసమ్ ।
మనోవచోహీనమనోవచఃస్థం  నమామహే తం గణనాథమీడ్యమ్ ॥ ౨౪॥
అజం పురాణం సకలాదిపూజ్యం పరేశమానన్దప్రదం   హృదిస్థమ్  ।
చతుఃప్రచాలం  పరమార్థభూతం  నమామహే తం గణనాథమీడ్యమ్ ॥ ౨౫॥
జగత్ స్వకోత్థానబలేన  సృష్ట్వా  స్వబోధగం యం జగతీశసంస్థమ్  ।
విదేహభావేన సదాత్మసంస్థం  నమామహే తం గణనాథమీడ్యమ్ ॥ ౨౬॥
తయోర్విహీనం స్వసుఖే ప్రలీనం  నిజాత్మగం యోగధరం స్వధీస్థమ్  ।
అయోగరూపేణ నివృత్తిసంస్థం  నమామహే తం గణనాథమీడ్యమ్ ॥ ౨౭॥
ప్రభుం  స్వభక్తస్య సుశాన్తికారం సుశాన్తిగం యం గజవక్త్రధారమ్  ।
చతుర్భుజం హ్యేకరదం త్రినేత్రం   నమామహే తం గణనాథమీడ్యమ్ ॥ ౨౮॥
మహోదరం పాశధరం సుసిద్ధిప్రదం   విభుం బీజమమోఘవీర్యమ్ ।
పరాత్పరం శూర్పశ్రుతిం  గణేశం నమామహే తం గణనాథమీడ్యమ్ ॥ ౨౯॥
నమస్తే సృష్టికర్త్రే  తే బ్రహ్మణే  పాలకాయ చ ।
విష్ణవే  శమ్భవే తుభ్యం సంహర్త్రే వై నమో నమః ॥ ౩౦॥
అనాథానాం ప్రణాథాయ  శక్తయే మోహధారిణే ।
కర్మణే భానవే చైవ  హేరమ్బాయ నమో నమః ॥ ౩౧॥
మయూరేశాయ దేవాయ మయూరధ్వజధారిణే ।
విఘ్నేశాయ మహావిఘ్నచాలకాయ నమో నమః ॥ ౩౨॥
కిం స్తుమస్త్వాం గణేశాన బ్రహ్మణాం  బ్రహ్మరూపిణమ్  ।
యత్ర దేవాదయః శాన్తిం గచ్ఛన్తి స్మ నిరన్తరమ్ ॥ ౩౩॥
అతో నమామహే నాథ తేన తుష్టో భవస్వ చ ।
భక్తాన్ రక్ష మహాభక్తిప్రియ  విఘ్నేశ ఆదరాత్ ॥ ౩౪॥
ఏవముక్త్వా ప్రణేముస్తే  గణేశం భక్తిసంయుతాః ।

బ్రహ్మాద్యాకృతా  శ్రీగణనాథస్తుతిః

సాశ్రునేత్రాః   సరోమాఞ్చాస్తానుత్థాప్య  జగాద సః ॥ ౩౫॥
(ఫలశ్రుతిః )
శ్రీగణేశ  ఉవాచ ।
భవత్కృతమిదం స్తోత్రం  సర్వదం ప్రభవిష్యతి  ।
పఠతాం శ‍ృణ్వతాం దేవా సర్వం దాస్యామి వాఞ్ఛితమ్ ॥ ౩౬॥
వరం బ్రూత  విశేషేణ దాస్యామి మనసీప్సితమ్ ।
తపసా స్థాపనేనైవ   హ్యహం స్తోత్రేణ  తోషితః ॥ ౩౭॥
ఇతి బ్రహ్మాద్యాకృతా  శ్రీగణనాథస్తుతిః  సమ్పూర్ణా ॥
ద్వాదశస్తోత్రం
- ॥ ముద్గలపురాణం  షష్టః  ఖణ్డః  । అధ్యాయః ౩౦ । ౬.౩౦ ౨౪-౩౭॥
- .. mudgalapurANaM ShaShTaH khaNDaH . adhyAyaH 30 . 6.30 24-37..

